...........................   КОМПАНИЙН АВЛИГЫН ЭСРЭГ 
ҮЛГЭРЧИЛСЭН ДОТООД ДҮРЭМ

... Компанийн ерөнхий захирлын 2026 оны 
..... дугаар сарын .....-ны өдрийн  ..... тоот  
тушаалаар батлав.


НЭГ. ҮНДЭСЛЭЛ БА ЗОРИЛГО

1.1. Энэхүү дүрмийн эрх зүйн үндэслэл нь Монгол Улсын Авлигын эсрэг хууль тогтоомж болон үндэсний стандарт MNS ISO 37001:2024 "Авлигын эсрэг менежментийн тогтолцоо, Шаардлага ба хэрэглэх удирдамж" болно.
1.2. Компанийн эрхэм зорилго нь нээлттэй, хариуцлагатай уул уурхайг хөгжүүлэх замаар ашигт ажиллагааг нэмэгдүүлэх, байгаль орчинд ээлтэй дэвшилтэт технологийг нэвтрүүлэхэд оршино.
1.3. Компани нь үйл ажиллагаандаа байгалийн баялгийг ашиглахдаа Монгол Улсын Үндсэн хуулийн 6 дугаар зүйлийн 6.2 дахь хэсэгт заасан "Төрөөс байгалийн баялгийг ашиглахдаа үндэсний эрх ашиг, байгаль орчныг хамгаалах, тогтвортой хөгжлийг хангах зарчмыг баримтлах" тухай заалтыг чанд мөрдөж ажиллана.
1.4. Энэхүү дүрмийн зорилго нь Компанийн хэмжээнд авлигын эрсдэлийг илрүүлэх, урьдчилан сэргийлэх, таслан зогсоох менежментийн нэгдсэн тогтолцоог бүрдүүлж, авлигыг үл тэвчих соёлыг төлөвшүүлэхэд чиглэнэ.
ХОЁР. ХАМРАХ ХҮРЭЭ

2.1. Энэхүү дүрмийн зорилго нь Компанийн хэмжээнд авлигын эсрэг менежментийн тогтолцоог (цаашид "Тогтолцоо" гэх) төлөвлөх, нэвтрүүлэх, хэрэгжүүлэх, хэвшүүлэх, хянах болон тасралтгүй сайжруулахад чиглэсэн шаардлагыг тодорхойлж, хэрэгжүүлэх арга замыг зааварчлахад оршино.
2.2. Тогтолцоог Компанид хэрэгжиж буй бусад менежментийн тогтолцоотой (чанар, аюулгүй ажиллагаа г.м) нэгтгэн болон дангаар нь хэрэгжүүлж болно.
2.3. Энэхүү дүрэм нь Компанийн үйл ажиллагааны хүрээнд үүсэж болзошгүй дараах авлигын асуудал, эрсдэлийг шийдвэрлэхэд чиглэнэ. Үүнд:
2.3.1. Нийтийн алба, хувийн хэвшил болон ашгийн бус салбартай харилцах явцад үүсэх авлига;
2.3.2. Компанийн нэрийн өмнөөс эсхүл түүний ашиг тусын тулд ажиллаж буй ажилтан, албан тушаалтны гаргасан авлигын үйлдэл;
2.3.3. Компанийн нэрийн өмнөөс эсхүл түүний ашиг тусын тулд үйл ажиллагаа явуулж буй бизнесийн хамаарал бүхий этгээд, түншүүдийн гаргасан авлигын үйлдэл;
2.3.4. Компанийн эсрэг эсхүл Компанид чиглэсэн авлигын оролдлого;
2.3.5. Компанийн үйл ажиллагаатай холбоотойгоор ажилтан болон бизнесийн хамтрагчийн зүгээс бусдад санал болгосон, амласан, өгсөн, эсхүл бусдаас хүссэн, хүлээн авсан шууд болон шууд бус хахууль (гуравдагч этгээдээр дамжуулан үйлдсэнийг оролцуулан).

ГУРАВ. ДОТООД ТОГТОЛЦОО БА ХАРИУЦЛАГА

3.1. Энэхүү дүрмийн хэрэгжилтийг хангуулах, Тогтолцооны өдөр тутмын үйл ажиллагааг зохион байгуулах чиг үүргийг Компанийн захиргааны асуудал хариуцсан нэгж (эсхүл томилогдсон ажилтан) хэрэгжүүлнэ.
3.2. Хариуцсан ажилтны ажлын байрны тодорхойлолтод авлигын эсрэг үйл ажиллагааг зохион байгуулах, хяналт тавихтай холбоотой эрх, үүрэг, хариуцлагыг нарийвчлан тусгаж, холбогдох зааварчилгаагаар хангасан байна.
3.3. Хариуцсан ажилтан нь дараах чиглэлээр үйл ажиллагааг зохион байгуулна:
3.3.1. Авлигын эрсдэлээс урьдчилан сэргийлэх сургалт, соён гэгээрүүлэх ажлыг төлөвлөх, хэрэгжүүлэх;
3.3.2. Авлигын шинжтэй тохиолдол, гомдол мэдээлэл гарсан үед дээд шатны удирдлагын шийдвэрийн дагуу холбогдох шалгалт, залруулах арга хэмжээг хууль тогтоомжид нийцүүлэн зохион байгуулах;
3.3.3. Тогтолцооны хэрэгжилт, үр дүнгийн талаар дээд шатны удирдлагад тогтмол тайлагнаж, шаардлагатай шийдвэрүүдийг гаргуулах.
3.4. Хариуцсан ажилтан нь чиг үүргээ хэрэгжүүлэхдээ хараат бус байх бөгөөд Компанийн дээд удирдлагатай шууд харилцах, мэдээлэл авах эрхээр хангагдана.

ДӨРӨВ. МАНЛАЙЛАЛ БА УДИРДЛАГЫН АМЛАЛТ

4.1. Компанийн дээд удирдлага нь авлигын эсрэг менежментийн тогтолцоог хэрэгжүүлэхэд манлайлж, дараах чиглэлээр амлалт хүлээнэ:
4.1.1. Компанийн авлигын эсрэг бодлогыг батлах;
4.1.2. Компанийн урт хугацааны стратеги болон авлигын эсрэг бодлогын уялдаа холбоог хангах;
4.1.3. Тогтолцооны үйл ажиллагаа, хэрэгжилтийн явцын талаарх мэдээллийг төлөвлөсөн хугацаанд хүлээн авч, дүн шинжилгээ хийх;
4.1.4. Тогтолцоог үр нөлөөтэй хэрэгжүүлэхэд шаардагдах хүний нөөц, санхүү болон техник хэрэгслийн хүртээмжийг баталгаажуулж, зохих нөөцийг хуваарилах;
4.1.5. Тогтолцооны хэрэгжилт болон түүний үр нөлөөтэй байдалд хяналт тавьж, шаардлагатай зааварчилгааг өгөх.
4.2. Компанийн удирдлага нь авлигын эсрэг соёлыг төлөвшүүлэх хүрээнд дараах үүрэг хүлээнэ:
4.2.1. Компанийн авлигын эрсдэлд чиглэсэн бодлого, зорилтуудыг бий болгох, хэрэгжүүлэх, хэвшүүлэх нөхцөлийг бүрдүүлэх;
4.2.2. Тогтолцооны шаардлагуудыг компанийн бизнесийн үйл явцтай салшгүй нэгдмэл байхаар зохион байгуулах;
4.2.3. Авлигын эсрэг бодлого болон Тогтолцооны үр нөлөөтэй байдлын ач холбогдлыг нийт ажилтан болон гадаад талуудад тогтмол мэдээлэх;
4.2.4. Авлигын эсрэг үйл ажиллагаанд оролцох ажилтнуудыг чиглүүлэх, дэмжих, тэднийг манлайллаар хангах;
4.2.5. Компанийн хэмжээнд авлигыг үл тэвчих соёлыг төлөвшүүлж, тасралтгүй сайжруулалтыг дэмжих;
4.2.6. Бусад шатны менежер, албан тушаалтнуудыг өөрийн хариуцсан чиглэлд авлигаас урьдчилан сэргийлэх, илрүүлэхэд манлайлж ажиллахад нь дэмжлэг үзүүлэх;
4.2.7. MNS ISO 37001:2024 стандартад заасан бусад шаардлагыг хангах.



ТАВДУГААР БҮЛЭГ. АВЛИГЫН ЭСРЭГ БОДЛОГО

5.1. Компанийн удирдлага нь дараах шаардлагыг хангасан Авлигын эсрэг бодлогыг боловсруулж, хэвшүүлэн, түүнд тогтмол дүн шинжилгээ хийнэ:
5.1.1. Авлигын аливаа хэлбэрийг хатуу хориглох;
5.1.2. Компанийн үйл ажиллагаанд хамаарах авлигын эсрэг хууль тогтоомжийн хэрэгжилтийг бүрэн хангах;
5.1.3. Бодлого нь компанийн стратеги болон тавьсан зорилтуудтай нийцэж байх;
5.1.4. Авлигын эсрэг зорилтуудыг дэвшүүлэх, тэдгээрийг хангах болон хэрэгжилтэд дүн шинжилгээ хийх тогтолцоог бүрдүүлэх;
5.1.5. Авлигын эсрэг менежментийн тогтолцооны шаардлагыг хангах талаарх удирдлагын амлалтыг тусгасан байх;
5.1.6. Сайн санааны үүднээс эсхүл үндэслэл бүхий итгэл үнэмшилд тулгуурлан, аливаа дарамт шахалт, өс хонзонгоос айхгүйгээр авлигын шинжтэй нөхцөл байдлыг мэдээлэхийг дэмжих;
5.1.7. Авлигын эсрэг менежментийн тогтолцоог тасралтгүй сайжруулах амлалтыг тусгах;
5.1.8. Авлигын эсрэг нийцлийн чиг үүрэг бүхий ажилтны (нэгжийн) эрх мэдэл, хараат бус байдлыг тодорхойлох;
5.1.9. Авлигын эсрэг бодлогыг зөрчсөн тохиолдолд ажилтан, албан тушаалтанд үүсэх хариуцлага, үр дагаврыг нарийвчлан тайлбарлах.
5.2. Авлигын эсрэг бодлого нь дараах хэлбэрээр хэрэгжинэ:
5.2.1. Нийт ажилтан, зочид төлөөлөгчдөд хүртээмжтэй байх үүднээс мэдээллийн цахим суваг болон цаасан хэлбэрээр нээлттэй байршуулсан байна;
5.2.2. Байгууллагын хэмжээнд болон авлигын эрсдэл бүхий бизнесийн хамаарал бүхий талуудад зохих хэлээр (монгол, англи г.м) танилцуулсан байна;
5.2.3. Холбогдох сонирхогч талуудад (түнш, харилцагч) зохих ёсоор нээлттэй, ил тод байна.

ЗУРГАА. КОМПАНИЙН ҮҮРЭГ, ХАРИУЦЛАГА БА ЭРХ МЭДЭЛ

6.1. Компанийн дээд удирдлага нь авлигын эсрэг менежментийн тогтолцоог хэрэгжүүлэх, түүнийг дагаж мөрдөх чиглэлээр ерөнхий хариуцлага хүлээнэ.
6.2. Удирдлага нь компанийн дотоод нэгж, бүх түвшний холбогдох албан тушаалд үүрэг хариуцлага, эрх мэдлийг хуваарилж, мэдээллээр хангана.
6.3. Бүх түвшний менежерүүд авлигын эсрэг менежментийн тогтолцооны шаардлагыг өөрийн хариуцсан нэгж, эрхлэх албан тушаалын хүрээнд хэрэгжүүлэх үүрэг хүлээнэ.
6.4. Авлигын эсрэг нийцлийн чиг үүрэг бүхий ажилтан:
Удирдлага нь авлигын эсрэг нийцлийн чиг үүрэг бүхий ажилтанд дараах хариуцлага, эрх мэдлийг олгоно:
6.4.1. Авлигын эсрэг менежментийн тогтолцоог бий болгох, хэрэгжүүлэх үйл явцад хяналт тавих;
6.4.2. Авлигын эсрэг менежментийн тогтолцоо болон авлигатай холбоотой асуудлаар ажилтнуудад зөвлөгөө өгч, удирдамжаар хангах;
6.4.3. Авлигын эсрэг менежментийн тогтолцоо нь энэхүү баримт бичгийн шаардлагад нийцсэн байх нөхцөлийг хангах;
6.4.4. Удирдлагад авлигын эсрэг менежментийн тогтолцооны гүйцэтгэлийн талаар тогтмол тайлагнах.
6.5. Авлигын эсрэг нийцлийн чиг үүрэг бүхий ажилтнаар зохих ур чадвар, байр суурь, эрх мэдэл бүхий хараат бус этгээдийг томилж, шаардлагатай нөөцөөр хангасан байна.
6.6. Авлигын эсрэг нийцлийн чиг үүрэг бүхий ажилтан нь авлигын эрсдэл эсхүл анхаарал татсан нөхцөл байдал үүссэн тохиолдолд удирдлагатай шууд болон шуурхай холбогдох боломжтой байна.

ДОЛОО. ДҮН ШИНЖИЛГЭЭ

7.1. Нийцлийн ажилтан нь компанийн авлигын эсрэг менежментийн тогтолцоог тогтмол хугацаанд нийцтэй, хангалттай, үр нөлөөтэй байлгахын тулд төлөвлөсөн хугацаанд дүн шинжилгээ хийнэ.
7.2. Дүн шинжилгээ хийхдээ дараах хүчин зүйлсийг харгалзан үзнэ:
7.2.1. Өмнөх дүн шинжилгээний мөрөөр хэрэгжүүлсэн арга хэмжээний төлөв байдал;
7.2.2. Авлигын эсрэг менежментийн тогтолцоонд хамаарах гадаад болон дотоод орчны 	өөрчлөлтүүд;
7.2.3. Үл тохирол болон залруулах арга хэмжээний хэрэгжилт;
7.2.4. Хяналт-шинжилгээ болон хэмжилтийн үр дүн;
7.2.5. Дотоод болон хөндлөнгийн аудитын үр дүн;
7.2.6. Авлигын шинжтэй үйлдэл, гомдол мэдээллийн бүртгэл;
7.2.7. Компанид тулгарч буй авлигын эрсдэлийн цар хэмжээ, шинж чанарын өөрчлөлт.
7.3. Дүн шинжилгээний үр дүнд Тогтолцоог байнга сайжруулах боломж болон аливаа өөрчлөлтийн хэрэгцээ шаардлагын талаарх шийдвэрийн саналыг боловсруулж дээд удирдлагад танилцуулна.
7.4. Нийцлийн ажилтан нь удирдлагын дүн шинжилгээний үр дүншийдвэрийг баримтжуулсан мэдээлэл хэлбэрээр хадгалж, ил тод байдлыг хангана.


НАЙМ. БАЙНГЫН САЙЖРУУЛАЛТ

8.1. Компани нь авлигын эсрэг менежментийн тогтолцооны үр нөлөө, зохицсон байдал болон хангалттай түвшинг тогтмол үнэлж, тасралтгүй сайжруулна.
8.2. Сайжруулалт хийхдээ хяналт-шинжилгээ, үнэлгээ, аудитын тайлан болон удирдлагын дүн шинжилгээний үр дүнг үндэслэл болгоно.

ЕС. ХҮНИЙ НӨӨЦИЙН ҮЙЛ АЖИЛЛАГАА

9.1. Компани нь ажилтнуудтай холбоотой дараах зохицуулалтыг хэрэгжүүлнэ:
9.1.1. Хөдөлмөрийн гэрээ болон ажлын байрны тодорхойлолтод авлигын эсрэг бодлого, менежментийн тогтолцоог мөрдөж ажиллах шаардлагыг тусгах;
9.1.2. Авлигын эсрэг бодлогыг зөрчсөн ажилтанд Компанийн "Хөдөлмөрийн дотоод журам"-ын дагуу сахилгын шийтгэл хүлээлгэх эрхийг Компанид олгох;
9.2.3. Ажилтан ажилд орсноос хойш боломжит богино хугацаанд авлигын эсрэг бодлоготой биечлэн танилцаж, холбогдох сургалтад заавал хамрагдсан байх.
9.2. Ажилтныг хамгаалах баталгаа:
Дараах тохиолдолд ажилтныг аливаа хэлбэрээр ялгаварлан гадуурхах, дарамт шахалт үзүүлэх, албан тушаал бууруулах болон сахилгын шийтгэл хүлээлгэхийг хатуу хориглоно:
9.2.1. Авлигын эрсдэлтэй (багаас дээш) гэж үндэслэл бүхий дүгнэсэн, Компаниас эрсдэлийг бууруулах арга хэмжээ аваагүй үйл ажиллагаанд оролцохоос татгалзсан;
9.2.2. Сайн санааны үүднээс эсхүл үндэслэл бүхий итгэл үнэмшилд тулгуурлан авлигын эсрэг бодлого, тогтолцоог зөрчсөн болон зөрчихийг завдсан үйлдлийг мэдээлсэн (тухайн ажилтан өөрөө уг зөрчилд оролцоогүй бол).
9.3. Магадлан шалгалт (Due diligence) ба урамшуулал:
Авлигын эрсдэл бүхий чиг үүрэг гүйцэтгэж буй ажилтнуудын хувьд дараах журмыг баримтална:
9.3.1. Ажилд томилох, өөр албан тушаалд шилжүүлэх болон дэвшүүлэхээс өмнө тухайн этгээд авлигын эсрэг бодлогыг чанд мөрдөх эсэхийг магадлан шалгах;
9.3.2. Ажилтны гүйцэтгэлийн үнэлгээ, шагнал урамшуулал болон нэмэгдэл хөлсийг тогтоохдоо авлигад өртөхөөс урьдчилан сэргийлэх хяналтын механизмыг зохих ёсоор хэрэгжүүлсэн эсэхийг харгалзан үзэх.

АРАВ. МЭДЛЭГ ОЙЛГОЛТ БА СУРГАЛТ

10.1. Компани нь нийт ажилтнуудыг авлигын эсрэг мэдлэг ойлголтоор хангаж, жилд нэгээс доошгүй удаа сургалтад хамруулна. Сургалтын агуулгад дараах асуудлуудыг заавал тусгана:
10.1.1. Компанийн авлигын эсрэг бодлого, дотоод журам болон ажилтны хүлээх үүрэг;
10.1.2. Авлигын эрсдэл болон түүний улмаас ажилтан, байгууллагад учрах хууль зүйн болон нэр хүндийн хохирол;
10.1.3. Хахууль санал болгох, амлах болон хүсэх тохиолдлыг таньж мэдэх, хариу арга хэмжээ авах арга зам;
10.1.4. Авлигын шинжтэй нөхцөл байдлын талаар хэнд, ямар сувгаар, хэрхэн мэдээлэх зааварчилгаа;
10.1.5. Тогтолцооны шаардлагыг зөрчсөнөөс үүсэх үр дагавар, хариуцлага.
10.2. Сургалтын хөтөлбөрийг авлигын эрсдэлийн үнэлгээний үр дүн болон өөрчлөгдөж буй гадаад, дотоод нөхцөл байдалд нийцүүлэн тогтмол шинэчилнэ.
10.3. Компани нь авлигын эрсдэл бүхий бизнесийн хамаарал бүхий талуудад (нийлүүлэгч, түнш) зориулсан мэдлэг ойлголт өгөх, сургалт зохион байгуулах журмыг хэрэгжүүлж болно.


АРВАН НЭГ. ХАРИЛЦАА ХОЛБОО

11.1. Компани нь авлигын эсрэг менежментийн тогтолцооны хүрээнд дотоод болон гадаад харилцаа холбооны сувгийг тодорхойлохдоо дараах асуудлуудыг тусгасан байна:
11.1.1. Юуны талаар мэдээлэх (мэдээллийн агуулга);
11.1.2. Хэзээ мэдээлэх (хугацаа, давтамж);
11.1.3. Хэнд мэдээлэх (хүлээн авагч тал);
11.1.4. Хэрхэн мэдээлэх (мэдээлэл дамжуулах арга хэрэгсэл);
11.1.5. Хэн мэдээлэх (мэдээлэл хариуцагч этгээд);
11.1.6. Ямар хэлээр мэдээлэх (монгол болон шаардлагатай бусад хэл).
11.2. Авлигын эсрэг бодлого нь Компанийн нийт ажилтан болон бизнесийн хамаарал бүхий талуудад нээлттэй байх бөгөөд дотоод, гадаад мэдээллийн сувгуудад (цахим хуудас, мэдээллийн самбар г.м) тогтмол байршсан байна.

АРВАН ХОЁР. САНХҮҮГИЙН ХЯНАЛТ

12.1. Компани нь авлигын эрсдэлийг удирдах, хязгаарлах зорилгоор санхүүгийн хяналтын механизмыг нягтлан бодох бүртгэлийн олон улсын стандарт болон холбогдох дотоод журмын дагуу хэрэгжүүлнэ.

АРВАН ГУРАВ. САНХҮҮГИЙН БУС ХЯНАЛТ

13.1. Компанийн захиргааны асуудал эрхэлсэн удирдлага нь худалдан авах ажиллагаа, өдөр тутмын үйл ажиллагаа, борлуулалт, хүний нөөц, эрх зүй болон зохицуулалтын чиг үүргийн хүрээнд авлигын эрсдэлийг бууруулах санхүүгийн бус хяналтыг хэрэгжүүлнэ.

АРВАН ДӨРӨВ. БЭЛЭГ, ЗОЧЛОМТГОЙ БАЙДАЛ БА ХАНДИВ

14.1. Компани болон түүний ажилтан албан үүрэгтэйгээ холбогдуулан бусдаас бэлэг, зочломтгой байдал (хүлээн авалт, үзвэр үйлчилгээ, тээвэр, байрны зардал гэх мэт), хандив болон бусад адилтгах ашиг тусыг санал болгох, амлах, өгөх, эсхүл хүлээн авахыг хориглоно.
14.2. Компани нь дараах шинж чанарыг агуулсан бэлэг, зочломтгой байдлыг авлигын эрсдэл гэж үзнэ:
14.2.1. Шийдвэр гаргах үйл явцад хөндлөнгөөс нөлөөлөх зорилготой;
14.2.2. Хариу ашиг тус хүлээсэн эсхүл тодорхой давуу байдал олгохыг нөхцөлдүүлсэн;
14.2.3. Компанийн нэр хүнд, шударга байдалд эргэлзээ төрүүлэхүйц;
14.2.4. Хууль тогтоомж болон компанийн ёс зүйн хэм хэмжээнд үл нийцэх.
14.3. Компаниас гаргах хандив, ивээн тэтгэлэг нь дараах шаардлагыг нэгэн зэрэг хангасан байна:
14.3.1. Холбогдох хууль тогтоомжийн дагуу зөвшөөрөгдсөн;
14.3.2. Компанийн төсөвт тусгагдсан бөгөөд эрх бүхий албан тушаалтны шийдвэрээр баталгаажсан;
14.3.3. Улс төрийн үйл ажиллагааг санхүүжүүлэхэд чиглэгдээгүй;
14.3.4. Зарцуулалт нь шилэн бөгөөд тайлагнахуйц байх.

АРВАН ТАВ. ГҮЙЦЭТГЭЛИЙН ҮНЭЛГЭЭ БА ХЯНАЛТ-ШИНЖИЛГЭЭ

15.1. Компанийн удирдлага нь гүйцэтгэлийн үнэлгээний хүрээнд дараах зүйлсийг тодорхойлно:
15.1.1. Юуг хянан шинжилж, хэмжих шаардлагатайг;
15.1.2. Хяналт-шинжилгээг хариуцах этгээдийг;
15.1.3. Хүчинтэй үр дүн гаргах боломжтой хэмжилт, шинжилгээ, үнэлгээний аргуудыг;
15.1.4. Хяналт-шинжилгээ болон хэмжилтийг гүйцэтгэх, үр дүнг үнэлэх хугацааг;
15.1.5. Мэдээллийг тайлагнах суваг болон хүлээн авагчийг.

АРВАН ЗУРГАА. ДОТООД АУДИТ

16.1. Компани нь Тогтолцооны хэрэгжилт, үр нөлөөг үнэлэх зорилгоор төлөвлөсөн хугацаанд дотоод аудитыг зохион байгуулна.
16.2. Аудитын хөтөлбөр:
Компани нь аудитын давтамж, аргачлал, хариуцлага болон тайлагнал зэргийг агуулсан аудитын хөтөлбөрийг төлөвлөж, хэрэгжүүлэхдээ дараах шаардлагыг баримтална:
16.2.1. Аудит тус бүрийн шалгуур болон хамрах хүрээг тодорхойлох;
16.2.2. Аудитын үйл явцын бодитой, шударга байдлыг хангах үүднээс чадамжтай, хараат бус аудиторыг сонгох;
16.2.3. Аудитор нь өөрийн хариуцсан ажлын хүрээний асуудалд аудит хийхгүй байх нөхцөлийг хангах;
16.2.4. Аудитын үр дүнг удирдлага, Нийцлийн ажилтан болон бусад сонирхогч талуудад мэдээлэх.
16.3. Аудитын зорилго:
Дотоод аудит нь авлигын эрсдэлд суурилсан байх бөгөөд дараах асуудлуудад дүн шинжилгээ хийнэ:
16.3.1. Авлигын бодит болон болзошгүй нөхцөл байдал;
16.3.2. Бодлого болон Тогтолцооны шаардлагыг зөрчсөн тохиолдол;
16.3.3. Тогтолцооны сул тал болон сайжруулах боломжууд.

АРВАН ДОЛОО. БУСАД ЗҮЙЛ

17.1. Энэхүү дүрэмд тусгагдаагүй болон тайлбар шаардлагатай асуудлыг шийдвэрлэхдээ MNS ISO 37001:2024 стандартын зааварчилгаа болон Монгол Улсын холбогдох хууль тогтоомжийг баримтална.

